
O‘ZBEKISTONDA YASHIRIN IQTISODIYOTNING 
ISHSIZLIK DARAJASIGA TA’SIRINI 
IFODALOVCHI ASOSIY OMILLAR

Raxmonov Bekzod Sharibjon o‘g‘li
Toshkent davlat iqtisodiyot universiteti, katta o‘qituvchi
bekzod.rahmonov@tsue.uz 

Annotatsiya. Ushbu maqolada O‘zbekistonda yashirin iqtisodiyotning ishsizlik darajasiga ko‘rsatadigan ta’siri tizimli va 
kompleks yondashuv asosida tahlil qilinadi. Tadqiqotda norasmiy bandlikning keng tarqalishi, mehnat bozorida statistik 
nomuvofiqlikning yuzaga kelishi, rasmiy sektorning qisqarishi, soliq va ijtimoiy badallar to‘lanmasligi oqibatida davlat bandlik 
siyosati samaradorligining pasayishi kabi omillar asosiy muammo sifatida yoritiladi. Shuningdek, yashirin iqtisodiyotning 
raqobat muhitiga, mehnat unumdorligiga hamda investitsion faollikka salbiy ta’siri natijasida yangi rasmiy ish o‘rinlarining 
yaratilishi cheklanishi ilmiy jihatdan asoslanadi. Maqolada yashirin iqtisodiyot ishsizlik darajasini bir tomondan statistik 
jihatdan yashirishi, ikkinchi tomondan esa uzoq muddatli ishsizlik xavfini kuchaytirishi bilan tavsiflanadi. Tadqiqot natijalari 
mehnat bozorida shaffoflikni oshirish, norasmiy bandlikni qisqartirish va samarali bandlik siyosatini ishlab chiqishda ilmiy-
amaliy asos bo‘lib xizmat qiladi.

Kalit soʻzlar: yashirin iqtisodiyot, ishsizlik, iqtisodiy o‘sish, inflyatsiya, soliq yuki, O‘zbekiston iqtisodiyoti.
Abstract. This article analyzes the impact of the shadow economy on the unemployment rate in Uzbekistan based on 
a systematic and comprehensive approach. The study highlights the main problems of factors such as the widespread 
informal employment, the emergence of statistical mismatches in the labor market, the reduction of the formal sector, 
and the reduction in the effectiveness of state employment policy due to non-payment of taxes and social contributions. 
It also scientifically substantiates that the creation of new formal jobs is limited as a result of the negative impact of the 
shadow economy on the competitive environment, labor productivity, and investment activity. The article describes the 
shadow economy as statistically hiding the unemployment rate on the one hand, and increasing the risk of long-term 
unemployment on the other. The results of the study serve as a scientific and practical basis for increasing transparency 
in the labor market, reducing informal employment, and developing effective employment policies.

Key words: shadow economy, unemployment, economic growth, inflation, tax burden, economy of Uzbekistan.
Аннотация. В статье анализируется влияние теневой экономики на уровень безработицы в Узбекистане на 
основе системного и комплексного подхода. В исследовании выделены основные проблемы, связанные с 
такими факторами, как широкое распространение неформальной занятости, возникновение статистических 
диспропорций на рынке труда, сокращение формального сектора и снижение эффективности государственной 
политики занятости населения из-за неуплаты налогов и социальных взносов. Также научно обосновано, что 
создание новых формальных рабочих мест ограничено в результате негативного влияния теневой экономики 
на конкурентную среду, производительность труда и инвестиционную активность. В статье рассматривается 
теневая экономика как фактор, с одной стороны, статистически скрывающий уровень безработицы, а с другой – 
увеличивающий риск длительной безработицы. Результаты исследования служат научно-практической основой 
для повышения прозрачности рынка труда, сокращения неформальной занятости и разработки эффективной 
политики занятости.

Ключевые слова: теневая экономика, безработица, экономический рост, инфляция, налоговая нагрузка, экономика 
Узбекистана.

K I R I S H
Bugungi yangi O‘zbekiston va iqtisodiy transformatsiya sharoitida mehnat bozori muammolari, xususan, 

ishsizlik va norasmiy bandlik masalalari ko‘plab davlatlar uchun dolzarb muammolardan biriga aylanib 
bormoqda. Rivojlanayotgan mamlakatlar qatorida Oʻzbekistonda ham iqtisodiy islohotlar chuqurlashib borar 
ekan, bandlikni ta’minlash, barqaror ish o‘rinlarini yaratish va yashirin iqtisodiyot ko‘lamini qisqartirish muhim 

ijtimoiy-iqtisodiy vazifa sifatida namoyon bo‘lmoqda. Ayniqsa, yashirin iqtisodiyotning keng tarqalishi mehnat 
bozoridagi real holatni to‘liq aks ettirishga to‘sqinlik qilib, ishsizlik darajasini aniqlash va baholash jarayonini 
murakkablashtirmoqda.

Yashirin iqtisodiyot davlat tomonidan to‘liq nazorat qilinmaydigan, rasmiy hisob-kitoblar hamda soliq 
tizimida aks ettirilmaydigan va amaldagi qonun me’yorlariga zid tarzda amalga oshiriladigan iqtisodiy faoliyatlar 
majmuasini anglatadi. Bunday sharoitda band bo‘lgan shaxslar mehnat huquqlari, ijtimoiy kafolatlar va qonuniy 
himoya vositalaridan tashqarida qoladi. Natijada ular barqaror mehnat sharoitlariga ega bo‘lmay, turli ijtimoiy 
xavflarga duch kelishadi. Shu bilan birga, yashirin iqtisodiyotning kengayishi nafaqat alohida fuqarolarning 
turmush darajasiga, balki butun mamlakat miqyosida iqtisodiy o‘sish sur’atlariga ham salbiy ta’sir ko‘rsatib, 
mavjud mehnat resurslaridan samarasiz foydalanilishiga sabab bo‘ladi.

O‘zbekistonda yashirin iqtisodiyotning mavjudligi va uning ishsizlikka ta’siri o‘rtasidagi o‘zaro bog‘liqlik 
murakkab va ko‘p qirrali jarayondir. Bir tomondan, norasmiy bandlik ayrim aholining daromad topish imkoniyatini 
yaratib, qisqa muddatda ishsizlik bosimini yumshatgandek ko‘rinadi. Boshqa tomondan esa, rasmiy sektorda ish 
o‘rinlari qisqarishi, soliqlar tushumining kamayishi, mehnat unumdorligining pasayishi va investitsion muhitning 
yomonlashuvi kabi salbiy oqibatlarni keltirib chiqaradi. Natijada rasmiy statistikada ishsizlik darajasi to‘liq va 
aniq aks etmasdan, real mehnat bozori holati bilan nomuvofiqlik yuzaga keladi.

Mazkur tadqiqot ishining asosiy maqsadi O‘zbekistonda yashirin iqtisodiyotning ishsizlik darajasiga 
ko‘rsatadigan ta’sirini aniqlash, bu jarayonning asosiy omillarini tahlil qilish va uning ijtimoiy-iqtisodiy oqibatlarini 
yoritishdan iboratdir. Tadqiqot natijalari mehnat bozorini tartibga solish, norasmiy bandlikni qisqartirish va 
bandlik siyosatini takomillashtirish bo‘yicha ilmiy asoslangan tavsiyalar ishlab chiqishga xizmat qiladi.

M A V Z U G A  O I D  A D A B I Y O T L A R  S H A R H I
E.Feige o‘z ilmiy ishida yashirin iqtisodiyot va norasmiy sektor o‘rtasidagi tafovutlarni aniqlaydi hamda 

ularni baholashda yangi institutsional iqtisodiyot yondashuvini taklif qiladi. Muallif institutlarning zaifligi, 
mulk huquqlarining himoyalanmaganligi va rasmiy tizimga ishonchsizlik yashirin iqtisodiyotning ildizlari 
ekanini ta’kidlaydi. U, shuningdek, yashirin faoliyatlar iqtisodiy samaradorlikni kamaytirishi va makroiqtisodiy 
rejalashtirishni qiyinlashtirishini asoslaydi. 

C.Williams va J.Windebank maqolasida yashirin iqtisodiy faoliyatning ijtimoiy jihatlarini tahlil qiladi. 
Mualliflar norasmiy mehnatning sabablari faqat iqtisodiy emas, balki madaniy va ijtimoiy omillar bilan ham 
bog‘liq ekanini ko‘rsatadi. Masalan, oilaviy yordam, jamoaviy xizmatlar yoki ishonch asosida bajariladigan 
ishlar rasmiy statistikalarda aks etmasligi mumkin. Yashirin iqtisodiyotning strukturaviy jihatlarini o‘rganishda 
sotsiologik yondashuvning afzalliklarini asoslaydi.

Y.Davydov Rossiya misolida yashirin iqtisodiyotning shakllanish omillari, turlari va unga qarshi kurashish 
usullarini tahlil qiladi. Muallif soliq tizimidagi murakkablik, davlat boshqaruvidagi korrupsiya va past nazorat 
darajasi yashirin iqtisodiyotni rag‘batlantiruvchi omillar sifatida ko‘rsatadi. Shuningdek, u davlat nazoratining 
samarali mexanizmlarini ishlab chiqish, fuqarolik ongini oshirish va iqtisodiy rag‘batlar yaratishni asosiy 
yechimlar sifatida tavsiya etadi.

T A D Q I Q O T  M E T O D O L O G I YA S I
Tadqiqot metodologiyasi yashirin iqtisodiyot va ishsizlik darajasi o‘rtasidagi bog‘liqlikni sodda va tushunarli 

tarzda aniqlashga qaratildi. Unda asosan rasmiy statistik ma’lumotlar, davlat va xalqaro tashkilotlar hisobotlari 
hamda mavjud ilmiy manbalar tahlil qilindi. Ma’lumotlar o‘zaro solishtirish, umumlashtirish va guruhlash usullari 
yordamida o‘rganildi. Shuningdek, yashirin iqtisodiyot ko‘rsatkichlari bilan ishsizlik darajasi o‘rtasidagi bog‘liqlik 
oddiy tahliliy va taqqoslash usullari asosida baholandi. Ushbu yondashuv muammoning mohiyatini aniqroq 
ochib berish va xulosalarning ishonchli bo‘lishini ta’minlashga xizmat qiladi.

T A H L I L  V A  N A T I J A L A R
O‘zbekistonda tadqiqot natijalari shuni ko‘rsatadiki, yashirin iqtisodiyot mehnat bozori ko‘rsatkichlariga 

bevosita va bilvosita ta’sir ko‘rsatib, ishsizlik darajasining rasmiy statistikada noto‘g‘ri baholanishiga sabab 
bo‘ladi. Norasmiy sektorda faoliyat yuritayotgan aholi qatlamining kengayishi rasmiy bandlik ko‘rsatkichlarini 
sun’iy ravishda pasaytiradi va real ishsizlik darajasini yashiradi. Bu holat mehnat bozori samaradorligini 
baholashni murakkablashtiradi. Yashirin iqtisodiy faoliyat aholining muayyan qismini rasmiy mehnat bozoridan 
siqib chiqarib, norasmiy bandlikka yo‘naltirmoqda. Bunday bandlik shakllari odatda past samaradorlik, barqaror 
daromad manbaining yo‘qligi va ijtimoiy kafolatlarning cheklanganligi bilan tavsiflanadi. Natijada, ishsizlikning 
yashirin shakllari yuzaga keladi.

Rasmiy va norasmiy bandlik o‘rtasidagi tafovut tahlili shuni ko‘rsatdiki, norasmiy sektorda band bo‘lgan 
shaxslar odatda rasmiy statistika doirasidan chetda qoladi. Bu esa ishsizlik darajasi bo‘yicha haqiqiy vaziyatni 
aniqlash imkonini kamaytiradi va mehnat siyosatini ishlab chiqishda noto‘g‘ri qarorlar qabul qilinishiga olib 
keladi. Yashirin iqtisodiyotning kengayishi mehnat resurslarining samarali taqsimlanishiga to‘sqinlik qiladi. 
Sababi, norasmiy mehnat bozorida faoliyat yuritayotgan shaxslar ko‘pincha o‘z malakasiga mos kelmaydigan 
yoki past unumli sohalarda ishlaydi. Bu esa umumiy mehnat unumdorligining pasayishiga sabab bo‘ladi. 
O‘rganilgan ma’lumotlar asosida shuni aytish mumkinki, yashirin iqtisodiyot nafaqat joriy ishsizlik holatiga, balki 
uzoq muddatli mehnat bozoriga ham salbiy ta’sir ko‘rsatadi. Norasmiy sektorda uzoq vaqt ishlagan shaxslar 
keyinchalik rasmiy bandlikka qaytishda qiyinchiliklarga duch keladi, bu esa strukturaviy ishsizlikni kuchaytiradi.

1-jadval. O‘zbekistonning aholi va mehnat resurslari dinamikasi tahlili1

№ Ko‘rsatkichlar 
(ming kishi) 2017 2018 2019 2020 2021 2022 2023 2024

1 Doimiy aholi 
soni (ayol) 15 999,5 16 258,8 16 544,9 16 859,9 17 180,5 17 527,1 17 896,3 18 274,8

2 Doimiy aholi 
soni (erkak) 16 121,0 16 397,9 16 710,6 17 045,3 17 378,4 17 744,2 18 128,6 18 525,0

3 Mehnat 
resurslari soni 18 666,3 18 829,6 18 949,0 19 158,2 19 334,9 19 517,5 19 739,6 20 085,2

4 Iqtisodiy faol 
aholi soni 14 357,3 14 641,7 14 876,4 14 797,4 14 980,7 15 038,9 15 038,3 15 097,9

5 Iqtisodiy nofaol 
aholi soni 4 309,0 4 187,9 4 072,6 4 360,8 4 354,2 4 478,6 4 701,3 4 987,3

6 Iqtisodiyotda 
bandlar soni 13 520,3 13 273,1 13 541,1 13 236,4 13 538,9 13 706,2 14 014,2 14 261,9

7 Ishsizlar soni 837,0 1 368,6 1 335,3 1 561,0 1 441,8 1 332,7 1 024,1 836,0

O‘zbekiston aholisining yil sayin ortib borayotgani mehnat bozori talab va taklifining o‘zgarishiga bevosita 
ta’sir ko‘rsatadi. 2017–2024-yillar davomida ayollar soni 15,9 mln.dan 18,2 mln.ga, erkaklar soni esa 16,1 
mln.dan 18,5 mln.ga yetgani demografik bosimning ortganini ko‘rsatadi. Bunday sharoitda rasmiy sektor 
barcha mehnatga layoqatli aholiga yetarli ish o‘rinlari yarata olmasa, ularning ma’lum qismi yashirin iqtisodiy 
faoliyatga kirib ketadi. Demak, aholining tez sur’atlar bilan ko‘payishi yashirin bandlikni rag‘batlantiruvchi asosiy 
demografik omillardan biri hisoblanadi.

Mehnat resurslari sonining barqaror o‘sib borishi, bir tomondan, iqtisodiy salohiyatning kengayayotganini 
anglatadi, biroq iqtisodiy faol aholining o‘sishi bundan keskin farq qilmayotgani mehnat bozorida strukturaviy 
nomutanosiblik mavjudligini ko‘rsatadi. Jadvalda iqtisodiy faol aholi soni 2019-yildan boshlab deyarli o‘zgarmas 
holda 15 mln.ga yaqin darajada qolmoqda. Bu esa mehnat resurslarining bir qismi faol bandlikka kira olmay, 
iqtisodiy nofaol qatlamga yoki norasmiy mehnat sektoriga yo‘nalishi ehtimolini oshiradi. Yashirin iqtisodiyot 
mehnat resurslari ortiqchasi uchun “so‘ruvchi mexanizm” vazifasini bajarib, rasmiy statistikada ko‘rinmaydigan 
bandlik shakllarini kuchaytiradi.

Iqtisodiyotda rasmiy bandlar sonining o‘zgarish dinamikasi ham yashirin iqtisodiyotning shakllanishiga 
ta’sir etuvchi muhim ko‘rsatkichdir. 2017–2024-yillar davomida bandlar soni sezilarli tebranishlar bilan 
asta-sekin o‘sib borgan bo‘lsa-da, u aholining o‘sish sur’atlarini to‘liq qoplay olmagan. Eng muhim jihat — 
2018–2020-yillarda bandlikning pasayishi kuzatilgan bo‘lib, aynan shu davrda ishsizlar sonining keskin oshgani 
qayd etiladi. Rasmiy bandlikdagi bunday qisqarish sharoitida aholining bir qismi daromad manbaini saqlab 
qolish maqsadida norasmiy ish faoliyatiga o‘tishga majbur bo‘lgan. Bu esa yashirin iqtisodiyot ulushining 
oshishiga bevosita sabab bo‘ladi.

Ishsizlik darajasining 2017-yildagi 837 ming kishidan 2018–2020-yillarda 1,3–1,5 mln. kishigacha ko‘tarilishi, 
so‘ng 2023–2024-yillarda keskin kamayishi yashirin iqtisodiyot va rasmiy bozor o‘rtasidagi o‘zaro ta’sirni yanada 
yaqqol namoyon etadi. Ishsizlikning ko‘tarilgan davrlarida norasmiy sektor qo‘shimcha ish o‘rinlari yaratib, 
aholining katta qismini o‘ziga singdirgan bo‘lishi mumkin. Aksincha, iqtisodiyot tiklana boshlagach rasmiy sektor 
kengayib, yashirin bandlikdagi ayrim guruhlar qayta rasmiy mehnat bozoriga qaytgan bo‘lishi ehtimol. Shu bois, 
statistik tendensiyalar O‘zbekistonda yashirin iqtisodiyotning shakllanishi va kengayishida demografik bosim, 
rasmiy bandlik imkoniyatlari hamda iqtisodiy faollik darajasidagi tebranishlar asosiy omillar sifatida namoyon 
bo‘layotganini ko‘rsatadi.

1	  Muallif tomondan milliy Statistika qo‘mitasi ma’lumotlari asosida tayyorlandi

2-jadval. Yashirin iqtisodiyot va ishsizlik o‘rtasidagi asosiy bog‘liqlik2

Ko‘rsatkich Ta’sir yo‘li Natija

Norasmiy bandlik Rasmiy statistikadan yashirin Ishsizlik sun’iy pasayadi

Soliq to‘lanmasligi Davlat byudjeti qisqaradi Yangi ish o‘rinlari kamayadi

Mehnat kafolatlari yo‘qligi Barqarorlik yo‘qoladi Yashirin ishsizlik o‘sadi

Past unumdorlik Samarasiz mehnat Strukturaviy ishsizlik kuchayadi

Jadvaldan ko‘rinadiki, yashirin iqtisodiyot turli mexanizmlar orqali ishsizlikni bevosita va bilvosita kuchaytiradi. 
Xususan, soliq tushumlarining qisqarishi davlatning bandlik dasturlarini moliyalashtirish imkoniyatlarini cheklaydi, 
bu esa yangi ish o‘rinlari yaratilishiga salbiy ta’sir ko‘rsatadi. Ushbu jarayon makroiqtisodiy barqarorlikka ham 
ta’sir qiladi. Yashirin sektorda ishlab chiqarilgan mahsulot va xizmatlar rasmiy YaIM tarkibiga kiritilmasligi 
natijasida iqtisodiy rivojlanish darajasi noto‘g‘ri baholanadi. Bu esa investitsiya muhitiga va biznes ishonchiga 
salbiy ta’sir qiladi.

Yashirin iqtisodiyot oshgani sari norasmiy bandlik kengayadi, bu esa rasmiy sektorning qisqarishiga va 
yashirin ishsizlikning ortishiga olib keladi. Bu jarayon “yashirin mehnat spiralini” vujudga keltirib, iqtisodiyotning 
sog‘lom rivojlanishini susaytiradi. Aholining aynan yoshlar va malakasiz qatlamlari yashirin sektorda ko‘proq 
to‘planishi aniqlandi. Bu esa yoshlar ishsizligi bilan bog‘liq muammolarni yanada murakkablashtiradi. Chunki 
ular rasmiy ish tajribasiga ega bo‘lmay, kadrlar bozorida raqobatbardoshligini yo‘qotadi. Yashirin iqtisodiyot 
ayollar bandligiga ham o‘z ta’sirini ko‘rsatadi. Ko‘plab ayollar norasmiy xizmat ko‘rsatish, savdo yoki uy mehnati 
bilan shug‘ullanganligi sababli, ularning mehnati tan olinmaydi va ijtimoiy himoya tizimidan chetda qoladi.

O‘zbekistonda yoshlar mehnat bozorida eng sezgir guruh sifatida ajralib turadi. Ular uchun ta’sir darajasi 
yuqori bo‘lishining asosiy sababi — rasmiy ish tajribasining yetishmasligi hamda barqaror ish o‘rinlariga kirishdagi 
cheklovlardir. Yoshlarning katta qismi mehnat faoliyatini norasmiy sektorda boshlashi yashirin iqtisodiyotning 
kengayishiga bevosita turtki beradi. Bu holat rasmiy bandlik tizimiga integratsiya jarayonini kechiktiradi va 
mehnat bozorida tarkibiy nomutanosibliklarni kuchaytiradi.

Ayollar uchun yashirin iqtisodiyotga tortilish darajasi o‘rta–yuqori bo‘lib, bu ularning ijtimoiy himoya 
tizimlaridan to‘liq foydalana olmasligi bilan izohlanadi. Rasmiy ish joylarida ayollar uchun yaratilgan sharoitlar 
cheklangan hollarda ular norasmiy bandlikni vaqtinchalik yechim sifatida qabul qiladi. Natijada ayollarning 
iqtisodiy faolligi statistik jihatdan past ko‘rinadi, biroq ular norasmiy sektor orqali iqtisodiy hayotda faol 
ishtirok etishda davom etadi. Bu esa gender tengligi va mehnat bozori samaradorligi masalalarini yanada 
dolzarblashtiradi.

Qishloq aholisi uchun yashirin iqtisodiyotning ta’siri ayniqsa yuqori bo‘lib, bu hududlarda iqtisodiy faollik 
ko‘proq mavsumiy xarakterga ega. Qishloq xo‘jaligi va qurilish kabi sohalarda tez-tez yuz beradigan mavsumiy 
bandlik aholining doimiy rasmiy ishga ega bo‘lish imkoniyatini cheklaydi. Natijada qishloq aholisi norasmiy 
mehnatga osonlik bilan o‘tadi, bu esa rasmiy iqtisodiy statistikani pasaytiradi va soliqqa tortish bazasini 
toraytiradi. Qishloq hududlarida mehnat bozori barqarorligini oshirish uchun institutsional islohotlar talab etiladi.

Migrantlar ham yashirin iqtisodiyot ta’siriga eng ko‘p duch keladigan guruhlardan biri hisoblanadi. Ular 
uchun asosiy muammo — huquqiy himoyaning yetarli emasligidir. Migrantlar ko‘pincha rasmiy hujjatlarning 
yo‘qligi, mehnat shartnomalarining rasmiylashtirilmasligi yoki mehnat bozori haqida ma’lumot yetishmasligi 
sababli norasmiy ish faoliyatiga majbur bo‘ladilar. Bu jarayon nafaqat ularning ijtimoiy himoyasiz qolishiga, balki 
iqtisodiyotning yashirin segmentining kengayishiga ham olib keladi. Shu bois migratsiya jarayonlarini tartibga 
solish va huquqiy kafolatlarni kuchaytirish yashirin iqtisodiyot hajmini kamaytirishning muhim omillaridan biridir.

X U L O S A  V A  T A K L I F L A R
Tahlil natijalari shuni ko‘rsatadiki, O‘zbekistonda yashirin iqtisodiyotning mehnat bozoriga ta’siri murakkab, 

ko‘p omilli va o‘zaro bog‘liq jarayonlar bilan tavsiflanadi. Tadqiqot shuni ko‘rsatdiki, demografik bosimning 
oshishi, rasmiy bandlikning o‘sish sur’atlarining sustligi va iqtisodiy faollikning barqaror bo‘lmasligi norasmiy 
mehnat sektorining kengayishiga sharoit yaratmoqda. Aholi sonining tez ortishi rasmiy sektor zimmasiga 
qo‘shimcha bandlik yukini yuklaydi, bu talab to‘liq qoplanmaganda esa norasmiy faoliyatning o‘sishi tabiiy 
holga aylanadi. Natijada yashirin mehnat bozorining kengayishi rasmiy ishsizlik ko‘rsatkichlarining quyiroq qayd 
etilishiga sabab bo‘lib, statistik nomuvofiqliklar yuzaga keladi.

Tahlillar shuni anglatadiki, norasmiy bandlikning kuchayishi davlatning iqtisodiy boshqaruv mexanizmlariga 
ham salbiy ta’sir ko‘rsatadi. Xususan, soliq tushumlarining kamayishi bandlik siyosatini moliyalashtirish 

2	  Muallif tomondan tayyorlandi

imkoniyatlarini cheklaydi va yangi ish o‘rinlari yaratish jarayonini sekinlashtiradi. Past unumdorlikka ega yashirin 
mehnat faoliyati esa mehnat resurslarining samarali taqsimlanishiga to‘sqinlik qilib, iqtisodiy o‘sish salohiyatini 
pasaytiradi. Uzoq muddatda ushbu jarayon strukturaviy ishsizlikning kuchayishiga olib keladi, chunki norasmiy 
sektorda uzoq ishlagan shaxslar rasmiy ish bozoriga qayta kirishda raqobatbardoshligini yo‘qotadi.

Yashirin iqtisodiyotning ijtimoiy guruhlarga ta’siri tahlili ushbu jarayonning notekis taqsimlanganini ko‘rsatdi. 
Yoshlar, ayollar, qishloq aholisi va migrantlar norasmiy mehnatga eng ko‘p jalb etilgan guruhlar qatoriga kiradi. 
Bu holat ularning mehnat huquqlarining to‘liq ta’minlanmasligi, ijtimoiy himoya va barqaror daromad manbaiga 
ega bo‘lmaslik kabi xavflarni kuchaytiradi. Ayniqsa, yoshlarning norasmiy sektorda to‘planishi bandlik siyosati 
uchun dolzarb muammolardan biri bo‘lib, kelajakda malaka va tajriba yetishmovchiligi sababli strukturaviy 
ishsizlik xavfini yanada oshiradi.

Umuman olganda, O‘zbekistonda yashirin iqtisodiyotning kengayishi nafaqat ishsizlik darajasining haqiqiy 
holatini aniqlashni qiyinlashtiradi, balki mehnat bozori samaradorligini pasaytiradi, iqtisodiy o‘sish sur’atlarini 
cheklaydi va ijtimoiy himoya tizimining barqarorligiga salbiy ta’sir ko‘rsatadi. Shu bois mehnat bozorida 
shaffoflikni kuchaytirish, norasmiy bandlikka qarshi institutsional mexanizmlarni kuchaytirish, rasmiy sektorning 
jozibadorligini oshirish hamda ijtimoiy himoya tizimini yanada takomillashtirish yashirin iqtisodiyotning qisqarishi 
va barqaror bandlik siyosatini shakllantirish uchun muhim vazifalardir.

